
ABSTRAK

Penerapan konsep Islam di dalam rekabentuk bangunan perlu diberi perhatian agar
kehidupan yang dilalui membantu melahirkan suasana yang mendorong ke arah
mengingati serta mengabdikan diri kepada Allah S.W.T. Di dalam aspek pendidikan,
khususnya pendidikan agama merupakan faktor yang penting di dalam pembentukan
nilai kehidupan. Senibina pula boleh berperanan untuk membantu di dalam
perlaksanaan mencapai matlamat pendidikan seterusnya kehidupan keseluruhannya.
Kajiselidik yang dilakukan ini bertujuan untuk mengenalpasti bagaimana konsep
Islam yang merupakan asas di dalam kehidupan seseorang Islam telah diaplikasi ke
dalam rekabentuk dan bagaimana ia telah memberi kesan bersesuaian dengan fungsi
bangunan sebagai sebuah institusi pendidikan tinggi Islam. Kaedah kajiselidik adalah
dengan mengadakan temuramah, menjalankan pemerhatian dan mengedarkan borang
soal selidik di institusi yang dikaji iaitu UIAM, MPI dan KISDAR. Kesimpulan
kepada kajian ini menunjukkan rekabentuk bangunan institusi kajian telah
menerapkan konsep Islam namun dalam pendekatan yang berbeza. Aplikasi tersebut
walaupun tidak pada keseluruhan rekabentuk bangunan secara terperinci ia tetap
menunjukkan hasil melalui rekabentuk yang pelbagai tetapi kesatuan dalam maksud
yang tersirat. Oleh itu secara langsung menghasilkan rekabentuk yang

menggambarkan identiti Islam yang boleh dikenali melalui senibina.

BAB 1

PENDAHULUAN

Penerapan konsep Islam di dalam kehidupan serta lingkungan alam bina khususnya
rekabentuk bangunan, sebenarnya telah sediada wujud dan merangkumi aspek yang
lebih luas, bukan sekadar untuk aktiviti keagamaan sahaja.  Sebagai contoh
pembinaan bangunan pintar yang menjurus ke arah penjimatan kuasa untuk
mengelakkan pembaziran serta faktor pemeliharaan alam persekitaran dalam sesuatu
projek pembinaan. Konsep Islam sememangnya berhubungkait dengan nilai-nilai
kerohanian. Sesuatu senibina atau rekabentuk tidak akan menampilkan hasil yang
indah serta bermakna jika tiada nilai kerohanian yang tersirat di sebaliknya. Sebagai
contoh senibina bangunan Al-Hambra di Granada seperti yang dinyatakan oleh Esa
(1996, ucapan pembukaan seminar “Al-Imara : The Islamic Concept of the Built-
Environment.””) merupakan contoh bangunan yang berjaya di dalam terjemahan aspek

kerohanian di dalam rekabentuk serta senibinanya.

Menurut Yahaya (1998, m.s.459), Senibina Islam samada bagi bangunan berunsur
keagamaan atau sebaliknya, mempunyai kesatuan yang jelas dapat dilihat pada ciri-
ciri senibina yang menampilkan luahan perasaan keamanan, ketenangan serta
keheningan yang tiada pencanggahan antara unsur rohani serta jasmani.
Memandangkan Islam, agama yang meletakkan aspek pengucapan, keyakinan di hati
serta perlaksanaan dalam bentuk amalan seiring dan saling berkait di dalam menjalani
kehidupan, maka tidak dinafikan rekabentuk bangunan yang direka bersesuaian

dengan corak kehidupan ini dapat membantu perlaksanaan amalan yang lebih baik.

Oleh itu, penerapan konsep Islam di dalam rekabentuk bangunan yang khusus
digunakan oleh orang Muslim sewajarnya diberi perhatian agar kehidupan yang
dilalui dapat membantu manusia mengingati serta mengesakan Allah SSW.T. Di

dalam aspek pendidikan, khususnya pendidikan agama merupakan faktor yang

